
ОДРЖАН   МАСОВЕН   ПРЕДУПРЕДУВАЧКИ  ШТРАЈК  НА  СОНК

Во текот на вчерашниот ден, 2-ри септември, почетокот на
учебната година, врз основа на Одлуката на Советот на СОНК,
донесена на 19-та редовна седница на ден 23-08-2019 година, во
 синдикалните организации на СОНК од основното и средното
образование, се одржа еднодневен предупредувачки штрајк.

Самата  организација  на  предупредувачкиот  штрајк,  со  сите
пропратни материјали и најави за одржување, како и денот на
одржување  на  истиот,  со  однапред  договорениот  тек  во
Упатството,  доставен  од  страна  на  СОНК,  помина  на
 достоинствено ниво. Исто така, вредно е да се напомене дека
на  предупредувачкиот  штрајк  немаше  поголеми  притисоци  од
власта  на  сите  нивоа,  почнувајќи  од  училиштата,  локалните
самоуправи и на централно ниво.

Од извештаите поднесени до штрајкувачкиот одбор на СОНК, од
страна на претседателите на регионалните одбори на СОНК, во

својство на претседатели на штрајкувачкиот одбор на ниво на
секој Регион, може да се заклучи дека Одлуката на Советот на
СОНК, со мали исклучоци, е испочитувана од сите синдикални
организации на СОНК, но и поголем број од вработените кои не
се членови на СОНК, кои по пат на солидарност се приклучија
кон предупредувачкиот штрајк.

За овој еднодневен предупредувачки штрајк на СОНК и Барањата
на Советот на СОНК, во знак на безрезервна поддршка, до СОНК
во писмена форма пристигнаа многубројни писма со поддршка од
страна  на  родители,  членови  на  синдикални  организации  од
дејноста  предучилишно  образование  –  детските  градинки  и
културата, Конфедерацијата на слободни синдикати на Македонија
– КСС, од сите грански синдикати на КСС, како и од синдикати
за образование со кои СОНК има воспоставено билетерални односи
од Република Србија,  Бугарија, Хрватска, Босна и Херцеговина,
Словенија, Црна Гора, Албанија, Косово, Република Српска,  и
Европската Конфедерација на синдикати за образование – ETUCE,
за што сме им бескрајно благодарни.

Наредниот период од еден месец, поточно во текот на месец
септември, за Советот на СОНК, согласно Одлуката е период во
кој, по пат на преговори, а во духот на коректниот социјален



дијалог и партнерство со Министерството за образование, се
очекува да се постигне договор за висината на процентот и
периодот  на  реализација  на  зголемување  на  платите  на
вработените  во  основното  и  средно  образование.

Во овој период се очекува СОНК и МОН да го отворат прашањето
за потпишување на Колективен договор за високо образование и
наука.

Во  почетокот  на  месец  октомври,  Советот  на  СОНК  ќе  одржи
седница, на која ќе се разгледа исходот на преговорите со МОН,
по  однос  на  зголемувањето  на  платите  во  сите  сфери  на
образованието  и  зависно  од  истиот  ќе  донесе  одлука  за
натамошните  чекори  на  СОНК.

 

 

 

СОНК  реагира  во  однос  на
расределбата на средствата од
буџетот  на  Република
Македонија,  преку
Министерството за култура на
име за проекти
Самостојниот  синдикат  за  образование,  наука  и  култура  на
Република Македонија – СОНК реагира во однос на расределбата

на  средствата  од  буџетот  на  Република  Македонија,  преку
Министерството  за  култура  на  име  за  проекти,  на  кои
конкурираат  организации  од  невладиниот,  односно  граѓанскиот
сектор.

Имено, СОНК реагира на, според нас, нефукционалното трошење
државни пари, обезбедени преку Министерството за култура за
дел  на  проекти  кои  всушност  со  ништо  не  ја  отсликуваат,
презентираат  или  воздигнуваат  културата  во  Република
Македонија, особено не преку финансирање на проекти кои во
најмала рака се сомнителни во оправданоста да бидат одобрени
преку ова Министерство, како и проекти кои се поднесени од
членови на комисии и кои одлучуваат за доделување на средства
за туѓи, но и за свои апликации.

Огромно  е  разочарувањето  кај  културните  работници  кои  се
вработени во установите од културата, а кои реално се едни од
најслабо платените работници во Јавниот сектор и очигледно се
заборавени од страна на државата. Се чини дека Министерството
за култура не е заинтересирано да го потпише и имплементира
Колективниот  договор  за  култура,  со  тоа  и  да  се  надмине
проблемот со различните плати во оваа дејност, воедно и да се
подигне висината на платите на ниво со кое што на културните
работници ќе им се врати достоинството на нивната професијата.

За таа цел, СОНК апелира до Министерството за култура итно да
продолжат преговорите за потпишување на Колективниот договор,
како и обезбедување на средства за имплементација на истиот.
Во спротивно на сите ќе ни биде јасно дека државата нема
интерес за подигнување на социјалниот статус и мотивираноста
на работниците во една од најзначајните дејности во државата,
што е обележје на вековното постоење и културно воздигнување
на народите што живеат во Република Македонија.



Mладинскиот центар за култура
од  Целје  –  домаќин  на
партнерите  на  проектот
YouWell
Во  рамките  на  Erasmus+  проектот  (2022-1-BG01-KA220-
SCH-000085901): Sustaining Young Teachers’ Wellbeing at School
– YouWell, кој е финансиран од Европската унија, на 12.09 и
13.09.2023  година,  во  Целје,  Словенија  се  одржа  вториот
работен состанок на сите партнери учесници во проектот.

Домаќин на состанокот беше Mладинскиот центар за култура од
Целје – Република Словенија, а освен СОНК, присутни беа  и
Синдикатот за образование од Република Бугарија –  Поткрепа,
Tренинг центарот за обука од Брисел – Белгија и Националното
училиште за менаџмент од Софија – Република Бугарија.

 

На работниот состанок беа презентирани фазите на проектот,
односно  главните  активности  и  конкретните  чекори  што  беа
преземени за реализација на проектот во изминатите 6 месеци.

Главен  акцент  беше  ставен  на  Обуката  “Mentoring  through
coaching”, која се одржа во Софија, Бугарија, во периодот од 7
до  11  јули  2023  година.  Од  страна  на  сите  партнери  беше
искажано задоволство во однос на успешно завршената обука на
15 наставници – едукатори од Македонија, Бугарија и Словенија.

 

Исто така, на состанокот беа дискутирани идните чекори за
реализација на обуката, каде што овие наставници – едукатори,
од 1.10.2023 година, треба да започнат со работа во своите
земји, со своите колеги и да продолжат по една нова патека на
менторство која се открива пред нив.

На крајот од дискусијата, партнерите – учесници во проектот,
договорија следниот состанок да биде во почетокот на месец
декември, во Брисел, на кој ќе бидат презентирани резултатите
од досегашната работа на наставниците – едукатори.

ЈАКНЕЊЕ  НА  СИНДИКАЛНИТЕ

ВЕШТИНИ  И  СИНДИКАЛНОТО
ДЕЛУВАЊЕ

СИНДИКАЛНА ШКОЛА НА СОНК

ЈАКНЕЊЕ НА СИНДИКАЛНИТЕ ВЕШТИНИ И СИНДИКАЛНОТО ДЕЛУВАЊЕ

 

Самостојниот  синдикат  за  образование,  наука  и  култура  на
Р.Македонија – СОНК , под покровителство на Регионалниот одбор
на  СОНК  –  Чаир,  организираше  втора  по  ред  работилница  за
неговото  членство,  од  вкупно  планираните  дваесетина.  На
работилницата  учествуваа  претседателите  на  синдикалните
организации од Регионалниот одбор на СОНК –  Чаир, како и
дваесетина млади синдикални членови.  Во улога на  едукатор
беше  еминентниот  професор  по  трудово  право  на  факултетот
„Јустинијан Први“, Лазар Јовевски.

Тема  на  оваа  работилница  беше  ,,  Јакнење  на  синдикалните
вештини и синдикалното делување”,  на која што присутните
поблиску  се  запознаа  со  синдикалното  движење,  синдикалното
дејствување,  како  и  улогата  на  Синдикатот  во  заштитата  и
унапредувањето  на  работничките  права.  Имено,  ова  е  втора
работилница по ред, со цел едукација на младите синдикални
лидери за оспособување на синдикалното делување, соочување со
проблемите при нивното работење, како  и начини и можности за
нивно решавање.

Семинарот  имаше  голем  интерес   од  страна  на  членовите  на
Регионалниот  одбор  на  СОНК  –  Чаир,  а  динамичното  и
интерактивното излагање на проф. Јовевски поттикна дискусија
преку која членовите на СОНК ги искажаа своите проблеми и
предизвици.

На крајот од семинарот, општ заклучок од присутните беше дека
состојбите во дејностите образование, наука и култура можат да

се подобрат единствено со одлучно и единствено дејствување на
сите  членови  на  СОНК  ,  вклучувајки  ги  и  најрадикалните
методи,  со што конечно вработените во овие дејности би го
завземале заслуженото место во општеството.

 

ДОНЕСЕНА ЕДНОГЛАСНА ОДЛУКА ЗА
ОДРЖУВАЊЕ  НА  ЈАВЕН  МАСОВЕН
ПРОТЕСТ

ОДРЖАНА СЕДУМНАЕСЕТАТА РЕДОВНА СЕДНИЦА НА СОВЕТОТ НА СОНК

ДОНЕСЕНА ЕДНОГЛАСНА ОДЛУКА ЗА ОДРЖУВАЊЕ НА ЈАВЕН МАСОВЕН
ПРОТЕСТ

Советот на СОНК, во проширен состав, на 17 и 18 мај оваа
година, ја одржа својата седумнаесета редовна седница, на која
што  беа  разгледани  повеќе  точки  во  надлежност  на  нашиот
Синдикат.

На една од точките, од дневниот ред на седницата, се изврши
анализа  на  досегашните  активности  во  дејностите  што  ги
обединува СОНК, но и се направија согледувања и сондажа од
одржаните состаноци на регионално ниво и мислења од страна на
членството за идните чекори што треба да ги направи нашиот
синдикат,  за  остварување  на  барањата  утврдени  од  минатата
година и врз основа на истите се одржаа протести во повеќе
градови во нашата држава.

Од дискусиите и анализите по однос на платите, поединечно за
секоја дејност, членовите на Советот на СОНК го констатираа
следното:

– Во дејноста детска заштита – детските градинки и покрај тоа
што  на  неколку  средби  и  на  највисоко  ниво  и  на  ниво  на
претседатели на синдикални организации, на кои што од страна
на Министерот за труд и социјална политика, беше ветувано дека
со донесувањето на Законот за детска заштита, каде што со
бодови  се  регулирани  работните  места  на  носителите  на
дејноста( не за сите вработени), ќе има зголемување на платите
на вработените од оваа дејност, сеуште нема никаков резултат.
Ставот на СОНК, по однос на ова прашање е дека треба да се
потпишат  измени  и  дополнувања  на  Колективниот  договор  за
детска заштита, во кој што ќе бидат вградени сите работни
места  и  се  направат  корекции  на  коефициентите,  согласно
постоечките закони.

– Во дејностите основно, средно и високо образование и наука и
покрај укажувањата и барањата од страна на раководството на
СОНК и доставените заклучоци од страна на Советот на СОНК, за
усогласување на платите, согласно процентуалното зголемување
на  минималната  плата  на  национално  ниво,  на  средбите  со
Министерот за образование се добива одговор дека во Буџетот за
овие дејности е предвидено зголемување на платите за 5% , што
не е доволно за следење на растот на висината на минималната
плата во Р.М. Ставот на СОНК е дека процентот на зголемување
на  минималната  плата  на  национално  ниво,  треба  да  биде
пропорционален и во делот на зголемување на платите, согласно
постоечките  колективните  договори  за  основно  и  средно
образование, а во најскоро време да се потпише Колективен
договор за високо образование и наука.

–  Во  дејноста  култура  и  покрај  настојувањето  на  СОНК,
долгогодишната неправда кај вработените во оваа дејност,каде
што за исто работно место во иста организација или во друга
организација во културата, се земаат различни висини на плати,
да се регулира со Колективен договор за култура. Наместо на
ваков  начин  да  се  регулираат  платите  во  оваа  дејност,
еднострано, без учество на СОНК, Министерството за култура
решава да се нивелираат платите во оваа дејност. Ставот на



СОНК, по однос на ова прашање е дека треба под итно да се
потпише  Колективниот  договор  за  култура  и  платите  да  се
регулираат по истиот.

По извршената опширна анализа, Советот на СОНК, едногласно
донесе Одлука, во корелација со КСС,  на 8ми јуни оваа година,
да се организира Јавен масовен протест во Скопје, на платото
пред  Влада  на  Република  Северна  Македонија,  на  кој  ќе  се
побара  остварување  на  барањата  на  вработените  од  јавниот
сектор, каде што секако припаѓаат дејностите што ги обединува
нашиот Синдикат.

 

 

Продолжува  одржувањето  на
едукативните  семинари  во
регионалните одбори на СОНК

НЕПОДЕЛЕНО Е МИСЛЕЊЕТО ЗА ГОЛЕМАТА КОРИСТ
ОД СЕМИНАРИТЕ
Во текот на изминатите два викенда, одржани се едукативни
семинари  во  регионалните  одбори  на  СОНК  –  Штип,  Велес,
Гевгелија и Струмица. Како и во првите два региони – Делчево и
Кочани  и  во  овие  четири  региони  на  нашиот  Синдикат,
едукативните семинари беа одржани , со заедничка оценка на
учесниците- мошне успешно.

Имено, присуството на членовите на регионалните одбори, иако

https://sonk.org.mk/%d0%bf%d1%80%d0%be%d0%b4%d0%be%d0%bb%d0%b6%d1%83%d0%b2%d0%b0-%d0%be%d0%b4%d1%80%d0%b6%d1%83%d0%b2%d0%b0%d1%9a%d0%b5%d1%82%d0%be-%d0%bd%d0%b0-%d0%b5%d0%b4%d1%83%d0%ba%d0%b0%d1%82%d0%b8%d0%b2%d0%bd-2/


истите  се  одржуваат  во  денови  на  викенди,  е  сосема
задоволително  со  мали  исклучоци  од   оправдани  причини.

Во досега одржаните регионални одбори, со неспорно внимание и
интерес  се  следеа  воведните  излагања  по  трите  теми  од
семинарот  и  според  анонимните  Анкетни  прашалници,  што  ги
пополнуваа учесниците, со само неколку поединечни исклучоци,
што се помалку од 1 до 2% од бројот на анкетирани, сите
изразиле мислење дека семинарите биле многу корисни и исто
така добар дел од информациите што ги добиле , ги оценуваат
како  работи  за  кои  не  биле  информирани  или  делумно  или
погрешно информирани.

Исто така, како мошне успешни можат да се оценат и вториот дел
од семинарите, кои се во вид на работилници, во кои членовите
на регионалните одбори без ограничување на времето можеа да
даваат свои мислења, предлози, сугестии, како и да поставуваат
прашања по сите надлежности од активноста на Синдикатот.

На крајот ќе ги одбележиме и остварените работни средби со
градоначалниците од општините, на чие подрачје беа одржувани
едукативните семинари и тоа по основ на улога на домаќини на
чие подрачје беа одржани семинарите. Овие работно-протоколарно
работни  средби  само  ја  потврдија  потребата  од  директни
контакти помеѓу раководството на СОНК, како на централно, така
и на локално ниво, со најодговорните од  единиците на локална
самоуправа.  Потсетуваме  дека,  веднаш  по  завршување  на
едукативните  семинари,  СОНК  ќе  продолжи  со  одржување  на
седници по регионални одбори, на кои ќе бидат поканети да
присуствуваат  градоначалниците  што  ги  опфаќа  конкретниот
регионален одбор на СОНК.





СОНК Е ПОДГОТВЕН СО РЕКТОРИТЕ
ВЕДНАШ ДА ПОТПИШE КОЛЕКТИВНИ
ДОГОВОРИ  НА  НИВО  НА
РАБОТОДАВЕЦ

ОДРЖАНА ПРЕС-КОНФЕРЕНЦИЈА НА СОНК

 

На 22-01-2020 година во просториите на СОНК, претседателот на
СОНК,  г-дин  Јаким  Неделков,  во  присуство  на  дел  од
претседателите на синдикални организации на СОНК од високото
образование, пред новинарите одржа прес-конференција, на која
што  беше  презентирана  реакцијата  на  СОНК,  по  однос  на
иницијативата од страна на дел од ректорите за формирање на
синдикални  организации  на  ниво  на  установа  од  високото
образование и се потпишат колективни договори, со образложение

дека овој чекор е потребен за да можат да се зголемат платите
за вработените во високото образование.

На  прес-конференцијата  претседателот  Неделков  најостро  ја
осуди ваквата иницијатива, која е спротивна на Уставот на Р.С.
Македонија,  Законот  за  работни  односи  и  меѓународните
конвенции, ратификувани од страна на нашата држава  и врз
основа  на  истите  е  грубо  кршење  на  правото  на  синдикално
организирање  и  дејствување  и  согласно  законските  прописи  
претставува кривично дело.

Со преземањето на ваквиот чекор за формирање на синдикални
организации на ниво на универзитети, се девалвира постоењето и
репрезентативноста  на  СОНК,  кој  неодамна,  поточно  во  2019
година, по пат на законските одредби од  ЗРО  ја докажа
својата репрезентативност. Имено, согласно издаденото Решение
од страна на Министерството за труд и социјална политика, СОНК
е единствен репрезентативен синдикат и во делот на високото
образование  во  нашата  држава  и  согласно  сите  прописи,
единствен  синдикат  кој  во  моментов  може  да  потпишува
колективни договори на ниво на работавец и на гранско ниво.

Вредно  е  да  се  спомене  или  поточно  потсетиме,  дека  за
зголемување на платите и во високото образование , СОНК подолг
временски период , преку КСС, организираше протести во повеќе
градови во нашата држава, преговараше со МОН и Владата на
Р.С.Македонија и преку социјален дијалог се избори во сите
сфери  на  образованието,  зголемување  на  платите  за  10%,
почнувајќи со исплата од месец јануари 2020 година.

На крајот на прес-конференцијата, претседателот Неделков упати
апел до сите ректори на универзитетите, најитно да воспостават
контакт  со  СОНК,  со  кој,  по  пат  на  социјален  дијалог  и
партнерство, заеднички, со потпишување на колективни договори
на ниво на работодавец, ќе може да се надмине моменталниот
проблем.

Решението за репрезентативност може да го најдете тука.

http://sonk.org.mk/wp-content/uploads/2020/01/Репрезентативност.jpg


 

ЗАВРШНА КОНФЕРЕНЦИЈА НА ТЕМА:
„Безбедност  и  здравје  при
работа  во  дејностите  на
образование и наука“
Самостојниот  синдикат  за  обазование,  наука  и  култура  на
Република  Македонија  –  СОНК  во  соработка  со  Македонското
здружение за заштита при работа – МЗЗПР, на 11.05.2023 година,
одржа завршна конференција на тема: „Безбедност и здравје при
работа во дејностите на образование и наука“.

На  конференцијата  присуствуваа  бројни  членови  на  СОНК,
претседатели  на  грански  синдикати  при  Конфедерацијата  на
слободни  синдикати  на  Македонија,  а  со  своето  присуство
конференцијата  ја  збогатија  и  гостите  од  синдикатите  за
образование  од  Србија,  Црна  Гора,  Босна  и  Херцеговина,
Албанија и Косово.

Од особена чест беше присуството на министерот за образование
и наука, г-дин Јетон Шаќири, кој имаше свое обраќање пред

присутните, во кое посочи дека Министерството за образование и
наука – МОН, активно работи на подобрување на условите за
работа, безбедноста и здравјето на сите лица инволвирани во
образовниот систем, како и на подобрување на безбедноста во
училиштата.

Од страна на СОНК, свое излагање имаше претседателот на СОНК,
г-дин Јаким Неделков, а како дел од проектниот тим беше и
Татјана Јаневска Поцевски, која воедно беше и модератор на
конференцијата.

Резултатите  од  спроведеното  истражување,  за  тоа  колку
вработените во образованието се запознаени со безбедноста и
здравјето при работа, ги презентираше м-р Милан Петковски,
проект менаџер од МЗЗПР.



Конференцијата беше одлична можност да се слушнат искуствата
на земјите од регионот, во врска со примената на законот за
безбедност и здравје при работа (БЗР).

На  крај  од  конференцијата  беа  изнесени  заклучоци  кои
произлегоа од овој проект, а кои ќе дадат јасна слика за тоа
како  се  грижи  државата  за  безбедноста  и  здравјето  во
образованието и науката, но ќе дадат и патоказ кон подобрување
и унапредување на сигурноста во образовниот процес.

Проектот  беше  оценет  повеќе  од  успешен.  Но,  СОНК  нема  да
застане тука и во иднина ќе се залага за здрави и безбедни
работни услови. Исто така, ќе придонесува за зголемување на
свеста  кај  вработените  и  работодавачите,  кои  не  смеат  да
штедат кога е во прашање менталното и физичкото здравје на
своите  вработени.  Затоа  е  потребна  соработка  меѓу
работодавачите,  работниците  и  нивните  синдикати.

СОНК и МЗЗПР и понатаму ќе ја следат состојбата со примената
на законот за БЗР и онаму каде ќе се детектираат слабости и
неправилности,  ќе  се  обидат  да  интервенираат,  со  цел
надминување  на  истите.



3-ТА СЕДНИЦА НА СОВЕТ НА СОНК

VI –от КОНГРЕС ТРЕБА ДА УСВОИ И ЧЕТИРИ
РЕЗОЛУЦИИ
Советот на СОНК на 3-та редовна седница, која се одржа на
8-11-2015 година , ги усвои и Предлог текстовите на – Извештај
за работата на Самостојниот синдикат за образование, наука и
култура на Р.М. ( СОНК), за периодот октомври 2010 – јуни 2015
год. и Програма за активностите на Самостојниот синдикат за
образование, наука и култура на Р.М. ( СОНК), за периодот
октомври 2015 – октомври 2020 година, со претходно сумирање на
јавната расправа во синдикалните организации на СОНК, која
траеше повеќе од еден месец.

Двете работни групи, кои беа формирани од страна на Советот на
СОНК со задача да ги прегледаат сите предложени забелешки,
сугестии и  предлози од сумираните извештаи , добиени преку
Регионалните одбори на СОНК, констатираа дека најголемиот дел
од синдикалните организации на СОНК, го поддржуваат  Предлог-
Извештајот, како документ кој реално ја отсликува активноста
на СОНК во претходниот мандатен период.

Во врска со Предлог – Програмата, која во основа во сите
синдикални организации, каде е водена расправата е прифатена
како солидна основа за активностите на СОНК, за активностите
на СОНК во наредниот петгодишен мандатен период.

Во  дел  на  синдикални  организации  дадени  се  предлози  за
дополнување на Предлог – Програмата со конкретни прашања, за
кои работната група сметаше дека истите се дел од тековните
активности на органите на СОНК и не треба да бидат дел од
Програмата за целиот петгодишен мандат. Некои од предлозите не
се во надлежност на СОНК, туку во надлежност на Федерација или
Конфедерација на национално ниво и истите Советот на СОНК  ќе
предложи  да  влезат  во  Програмата  на  Конфедерацијата  на

слободни синдикати ( КСС ), за наредниот 5 – годишен мандатен
период.

Советот на СОНК одлучи на дневен ред на  VI –от Конгрес, да
бидат  покренати  и  четири  многу  важни  прашања,  кои  се  во
надлежност на ресорните министерства, а за дел од нив има
предлози  од  некои  синдикални  организации  во  расправата  по
однос на Предлог – Програмата. Имено, Конгресот ќе расправа и
секако  се  очекува  да  бидат  усвоени  споменатите  четири
Резолуции  и  тоа:

              – Резолуција за подигнување на степенот на
социјалниот дијалог на сите нивоа;

             – Резолуција за довршување на колективното
договарање за сите дејности ( високото образование, науката и
нов Колективен договор за култура );

             – Резолуција за измени на Законот за работни
односи во делот на важноста на колективните договори;

             – Резолуција за измени во Законот за основно и
Законот за средно образование, во делот за бројот на ученици
во паралелки .

Советот одлучуваше и по неколку тековни прашања.

ПРВОМАЈСКИ ПРОГЛАС
 

ПРВОМАЈСКИ ПРОГЛАС

 

Почитувани членови на Самостојниот синдикат за образование,

наука и култура на Република Македонија (СОНК), членови на
останатите синдикати, работници, македонска јавност…

Преку  овој  првомајски  проглас  сакаме  да  се  обратиме  до
членовите на СОНК и не само до нив, туку и до сите работници
во државата, како и до целата јавност со наше видување на
состојбите на работниците од аспект на социјално-економската
положба,  социјалниот  дијалог  и  партнерство,  сигурноста  на
работното место, безбедноста при работа и т.н.

Одбележувањето на Први мај, меѓународниот празник на трудот,
датира уште од пред повеќе од 130 години, односно во спомен и
чест  на  штрајкувачите  од  Чикаго,  кои  во  1886  година
штрајкувале од први до четврти мај со единствено барање, а тоа
е осумчасовно работно време. Штрајкот бил крваво задушен, при
што полицијата употребила сила и како резултат на тоа имало и
неколку жртви. Водачите на штрајкот биле уапсени, осудени и
погубени.

На првиот конгрес на Втората интернационала одржан во 1889
година било одлучено:  “Први мај да биде заеднички празник во
сите земји, на кој работниците треба да манифестираат единство
и  солидарност  во  своите  барања  за  подобрување  на  својата
положба”.  Оттогаш,  празникот  е  манифестација  на  класната
солидарност на работниците во светот.

Први  мај  се  слави  секаде  во  светот,  некаде  со  масовни
протести, а некаде со првомајски викенд на некое излетничко
место, со првомајска скара и музика. Во Македонија нема голема
традиција за организирање на големи првомајски протести, освен
симболични првомајски маршови или прошетки на некои синдикални
организации, со што ќе се одбележи овој ден на работниците.
Секако, ние како најголем Синдикат во државата имаме свој став
околу ова прашање, дали масовно да се излезе на овој ден и да
се протестира, во симболичен број да се маршира или ако е
празник  да  се  празнува  на  начин  како  што  налага  нашата
традиција.



Нашиот  став  е  дека  празникот  треба  да  се  празнува,  а  за
работа, секоја организација која се занимава со одбрана и
зголемување на правата на работниците има на располагање цела
година. И овој наш став да не изгледа гола демагогија, ќе го
поткрепиме со неколку аргументи. СОНК во изминативе децении и
години  конкретно  докажуваше  и  докажува  со  организирање  на
протести и штрајкови дека е единствениот Синдикат кој е во
состојба тоа да го направи, без лажни закани и ветувања, без
правење на сопствен маркетинг,  без разлика која политичка
опција е на владеење…. Ако постои сомнеж во вистинитоста на
овие  факти,  може  многу  лесно  да  се  проверат,  а  и  да  се
присетите  која  друга  работничка  организација  во  последнава
деценија – две организирала сериозен протест или штрајк????

Со  овој  првомајски  проглас  нашата  идеја  не  беше  да  се
саморекламираме,  туку,  уште  еднаш  на  ваков  начин  да  го
изразиме  нашето  незадоволство  околу  положбата  на  нашите
членови во дејностите детска заштита, основно, средно, високо
образование, наука и култура. И покрај сите заложби на нашиот
Синдикат, во сите споменати дејности заеднички е фактот што
тие како едни од најважните дејности во државата, ако не и
најважни,  се на дното на скалилото на плати во јавниот сектор
во државата, а пак и да не зборуваме за надвор од неа, во
соседството и пошироко. Во последниве неколку години државата
се обиде да направи обид за подобрување на социјалниот статус
на оваа категорија на работници, но тоа беше сосема симболично
и незадоволително од една страна, како и селективно, од друга
страна. Зголемувањето на платите од 5% за детските градинки,
основното и средно образование ни одблизу не ги задоволуваат
основните  потреби  за  егзистенција,  наспроти  зголемување  на
минималната плата на национално ниво од 20%. Ситуацијата во
установите од културата и високото образование и науката е
уште полоша, од позиција на ниски плати, дури ни без тие 5%
зголемување  во  2018  година.  Ветувањата  за  зголемување  на
платите  и  во  2019  година  за  дополнителни  5%  за  СОНК  се
добродојдени, но процентот е апсолутно неприфатлив, односно
низок. СОНК во повеќе наврати укажуваше и бараше усогласување



на платите со процентот на зголемување на минималната плата на
национално ниво.

Што се однесува до социјалниот дијалог и партнерство, наша
проценка  е  дека  во  последните  неколку  години  е  во
 континуирано опаѓање. СОНК воопшто не е задоволен од односот
на некои министерства кои за многу важни измени на законски
решенија не го вклучуваат социјалниот партнер во изготвување
на  заеднички  прифатливи  решенија  што  се  во  интерес  и  на
работниците и на државата, што впрочем е законска обврска.
Исто  така,  цениме  и  дека  селективниот  однос  кон  одредени
синдикати е апсолутно неприфатлив и спротивен на Законот.

За СОНК како грански синдикат и како дел од Конфедерацијата на
слободни синдикати (КСС) е исто така неприфатлив игнорантскиот
однос  на   ресорните  министерства  и  на  Владата   и  покрај
јавните упатени Барања за остварување на сериозни  средби и
разговори  со  што  би  се  затвориле  отворените  прашања  и
проблеми.  Особено  навредува  ваквиот  однос  и  покрај  низата
јавни  социјални  протести  во  изминатава  година  што  ги
организираше СОНК во рамките на КСС.  За ваквиот однос на
државата  кон  релевантни  социјални  партнери  во  однос  на
социјалниот  дијалог  и  партнерство  во  Македонија  даде  и
Меѓународната Конфедерација на синдикати -ITUC во последниот
свој извештај, каде  што Македонија е ставена  на  листата со
држави од Африка, каде што правата на работниците секојдневно
се кршат.

Севкупно, состојбите на работниците во Македонија се на многу
ниско  ниво,  од  аспект  на  социјален  статус  и  економска
сигурност, во однос на социјалниот дијалог и партнерство, во
однос на почитување на законите и други правни акти, во однос
на сигурноста на работните места, во однос на безбедноста при
работа и т.н.

Доколку  многу  сериозно  и  многу  брзо  не  се  сфатат  нашите
укажувања, дотолку повеќе надлежните во државата ќе ја сфатат
сериозноста и силата на нашиот Синдикат.



Не  ја  потценувајте  одлучноста,  силата  и  единството  на
членовите на Самостојниот синдикат за образование, наука и
култура на Р. Македонија.

Да живее 1-ви мај, меѓународниот ден на работниците, да живее
СОНК, да живеат сите прогресивни сили во Македонија !!!

 


